
 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

Bis geschter hett's is ganz guet gfalle 
i dä Laufner Gitter-Halle 

Mir si z'friede gsy und froh 

wo mir si is Gfängnis cho 

mir wei nech s’ jetz denn grad verzelle 

dass mir gar nüm rächt hei uusewelle 

Worum mir gliich uff d'Stroos si hüt als Nare 

wärdet dir im letschte Värs erfahre 

 

 

S'git nüt schöners als am Morge friee 

dr Duft vo Kaffi hingere'zieh 

im Bettli z'ligge ohni Sorge 

All Gedangge scho bim z'Morge 

D'Vögeli wo s'Chöpfli iinestregge 

und d'Sunne duet eim us em Schlof erwegge 

 

 

Am Daag dringgsch denn a Glas mit Hopfe 

und duesch drzue ä Jässli chlopfe 

Hesch ein z'weni wo duet schiebe 

chunnt dr Schmid Rolf, s isch ä liebe 

D'Freizyt die mir duss verbringe 

und spazierend Liedli singe 

drzue no d'Lüt ä chli verschregge 

und versueche iine z'legge 

 

 

Dr Bligg ufs Amtshuus sig a Gschängg 

hei mir an Aafang o no dänggt 

vom Gfängnis us chöntsch Aeggschen gseh 

das isch doch guet, was wotsch no meh 

Doch i de Büro gsehsch die fuule Sogge 

wo dr ganz Daag numme ummehogge 

Wie die dört i de Stiehl die lähne 

bringt eus lang und fescht zum Gähne 

Nach däm Erläbnis hei mir miesse 

statt dr Usbligg usm Fänschter gniesse 

ä Fernseh für a Knascht go chaufe 

d'Rächnig zahlt denn s'Amtshuus Laufe! 

 

 

S'Bewachigs-Corps das muesch erzieh 

süscht hesch im Knascht denn doch no Mieh 

I glaub das isch eus ganz guet glunge 

dr Gitterli-Rolf isch no a junge 

 

 

Hüt bringt är eus - so glaubet's mir 

nit numme s'Aesse, är macht no s'Gschirr 

 

 

Leider si a paar vo euserer Sorte 

im Gfängnis doch nit gscheiter worde 

Dir glaubet's nit, doch s'isch ä so 

die hei grad wieder wellä go 

d'Freyheit hett'se uuse gloggt 

mir si vo däm no hüt ganz gschoggt ! 

 

 

Grad am Sunntig si die Duuble gange 

und am helle Daag dört a dä Muurä ghange 

So zämmeknüpft und wyss wie Schnee 

het ä Sepp-Sepp Brueder Tiecher gseh 

s'sigg für d'Fürwehr was do hänggt 

hett är zum Glügg denn numme dänggt 

 

 

Die Kärli muesch a bitz verstoh 

wo'ni s'letscht Joor hei verloh 

Wenn d'wirglich lang duesch dra studiere 

denn gsehsch das duet halt scho verfiehre: 

Das Gfängnis isch ä Emmätaler 

baut mit Hilf vo Stüüre-Zahler 

chasch guet ässe, muesch nit schufte 

und s'hett ä huffa Löcher zum verdufte! 

 

 

Geschter heim'rs pfyffe ghört 

Am Aafang hett's is scho chli gschtört 

Doch dennä hett das Fasnachtsfieber 

- mir hei's hüt lieber als a Schieber - 

dr ganzi Knascht ganz fescht verwütscht 

mir si grad ab em Liegstuehl grütscht! 

Sofort si mir is Goschtüm gschtürzt 

dr Rolfli hett zwar zerscht no gnürzt 

doch eus hett's gfalle id däm Chleid 

mir hei im Schmid schnäll Aadie gseit 

Jetz si'mr ändlich uff dr Gass - 

und s'macht is wirglich grosse Spass! 

 

 

Villicht gömer zrugg nach dene Dääg 

dr Laufner Knascht isch süscht jo zwääg! 


